
I’allegueray à ce propos ces belles paroles que l’ingenieux
Homere fait dire à Neſtor, pour encourager les Troyens contre les Grecs.
Iliad. 15.



Combattez, hardiment leur flotte vagabonde,

Meſpriſez les dangers ſur la terre & ſur l’onde.

Il n’eſt point de peril qui vous doiue eſtonner,

Mourrez, s’il faut mourir, pour ſauuer la Patrie,

C’eſt la plus douce mort qu’on vous puiſſe donner,

Par qui voſtre valeur ne peut eſtre fleſtrie.




C’eſt ce qui fait dire à Lucian, qu’aux Harangues militaires, vn
Capitaine qui veut animer ſes gens, n’a ſeulement qu’à leur remonſtrer,
qu’ils font la guerre pour la deffence de leur Pays ; 
car ces paroles peuuent suffire, pour leur ſeruir comme d’vn
puiſſant aiguillon d’honneur, à combattre en gens de bien pour 
la commune conſeruation de tout le public. Pour cette meſme
raiſon Licurgue Roy des Lacedemoniens & Legiſlateur ſeuere,
ordonnant qu’on ne grauaſt ſur les tombeaux que le nom de 
ceux qui ſeroient morts au ſeruice de leur patrie, pource qu’eux
ſeuls luy ſemblerent dignes de la memoire des hommes. Ce ne
fut donc pas ſans ſujet que Xenophon Philoſophe Athenien,
ayant appris dans vn ſacrifice qu’il faiſoit aux Dieux, que ſon
fils Grillus auoit eſté tué à la guerre, oſta premierement ſa 
Couronne de ſa teſte, puis comme il eut ſceu qu’il eſtoit mort
courageuſement en combattant pour ſon Pays, il ſe la remit
derechef, & teſmoignant que cette perte eſtoit glorieuſe pour
luy ; Il y a long-temps, dit-il, que i’ay prié les Dieux immortels
de me donner vn fils qui mouruſt comme a fait celuy-cy en
homme de bien, & les armes à la main, pour s’en ſeruir à deffendre 
ſon Pays natal.

I’alleguerois pluſieurs exemples pour confirmation de cette 
verité, ſi ie ne ſçauois que cela ſeroit ſuperflu apres ceux que
nous ont laiſſé les Horaces, les Decius, les Fabius, & ainſi des
autres, qui firent gloire autrefois de s’immoler pour la Ville de 
Rome leur commune patrie.




Amovrs mondaines.


IIl s’en void icy de pluſieurs ſortes dans les planches
ſuiuantes, dont la premiere repreſente le plaiſir, le jeu,
l’harmonie, & le chaſtiment d’Amour. Mais dautant
que de la façon que ces Amours ſont peints, ils s’expliquent 

